«Серегов» санаторий помӧдз стрӧитӧм да уджӧ пыртӧм вылӧ сьӧмыс эм тырвыйӧ

Та йылысь висьталіс талун Княжпогост районса Серегов сиктӧ объект видзӧдлыны ветлігӧн Вячеслав Гайзер. «Талун выль санаторий помӧдз стрӧитӧм вылӧ колана сьӧмыс эм тырвыйӧ. Та дырйи сметасӧ оз ков стӧчмӧдны», - висьталіс Коми Республикаса Юралысь, тӧдчӧдіс, мый сувтӧдны стрӧитчан уджъяссӧ сійӧ тшупӧд вылын, кутшӧм дасьлунын ӧні сійӧ, лоӧ преступлениеӧн.

  Кыдзи юӧртіс Коми Республикаса архитектура да стрӧитчан министрӧс вежысь Николай Сорока, объектлӧн дасьлуныс 83 прӧчент. Стрӧитчан да пытшкӧс уджъяссӧ нуӧдӧны 252 морт.

Помӧдз нин стрӧитӧмаӧсь ва-нюйтӧн бурдӧдчанін, нюйт видзанін да контрольно-пропускнӧй пунктъяс. Ӧні стрӧитӧны санаторнӧй зонаӧ пыранінъяс, канализация да ва босьтан стрӧйбаяс, помассьӧны пытшкӧсса уджъяс узьлан корпусъяслӧн 208 номерын, общественно-административнӧй корпусын да сёянінын, лӧсьӧдӧны бассейн. Сідзжӧ таво планируйтӧны помӧдз пелькӧдны мутассӧ.

«Кор помасясны став стрӧитчан да пытшкӧс уджъясыс?» - стӧч юаліс Коми Республикаса Юралысь Н.Сорокалысь.
«Планируйтам объектсӧ помӧдз вайӧдны 2016 вося тӧвшӧр тӧлысь 1 лунӧдз», - висьталіс министрӧс вежысь.

«А кор кӧсйӧ объектсӧ пыртны уджӧ Минздрав?» - шыӧдчис Вячеслав Гайзер Коми Республикаса йӧзлысь дзоньвидзалун видзан министр Наталья Арнаутова дорӧ.

«Республикалӧн эмбурӧ мусӧ вуджӧдӧм, Роспотребнадзорсянь прӧверитӧм вылӧ, лицензия да пуско-наладочнӧй уджъяс вылӧ ковмас нӧшта во джын гӧгӧр кад, сы вӧсна планируйтам эштӧдны локтан гожӧмӧдз», - гӧгӧрвоӧдіс Н.Арнаутова.

Вячеслав Гайзерлы кажитчисны инспекциялӧн бӧртасъясыс: «Меным кажитчис аддзӧмторйыс. Любӧ, мый решитӧма нин став веськыд могъяссӧ да талун кыптӧны сӧмын техническӧй моментъяс. Ми пуктылім мог комплекссӧ пыртны уджӧ 2016 воын — и ми мунам сэтчань», - висьталіс дінмуса юрнуӧдысь.
Республикаса Юралысь сетіс профильнӧй ведомствояслы кутшӧмсюрӧ кесйӧгъяс, кутшӧмъяс йитчӧмаӧсь санаторийлы персонал лӧсьӧдӧмкӧд, медводз — медицинскӧй да техническӧй, а сідзжӧ думыштлыны, кӧні позяс санаторийӧ волысьяслы содтӧд лӧсьӧдны сёянінъяс да прӧст кад колляланінъяс. 
***Княжпогост районын выль санаторийӧ пырас кык узьлан корпус поликлиникаӧн, общественнӧй корпус атриумӧн, сёянінӧн да бурӧдан да дзоньвидзалун бурмӧдан бассейнӧн. Комплексӧ пырӧ ва-нюйтӧн бурдӧдчанін да нюйт видзанін, минеральнӧй ва скважинаяс, спортӧн занимайтчӧм да шойччӧм вылӧ площадкаяс, гуляйтан-ветлӧдлан туйяс.
